
Liewe Vriende

Hierdie jaar het voorwaar vir ons nat en glad begin! Party manne hier rondom Grootfontein spog al met oor die 900mm reën vanaf Januarie.  Ons bid dat die geestelike reëns net so mildelik sal val.
Die oorvloedige reën het ons eerste opleidingsessies in Januarie grootliks beïnvloed. Paaie was onbegaanbaar en kommunikasie swak, soveel so dat ‘n hele paar van ons studente nie bereikbaar was nie. Ons het die jaar afgeskop met 10 eerstejaars, 12 tweedejaars en 15 vierdejaars. Ons sal dus nou eers volgende week, wanneer ons met die tweede rondte opleiding begin, werklik weet met hoeveel studente ons in elke jaargroep werk. 
Ons beleef regtig dat ons met die opleiding binne die wil van die Here werk.  
· Een van ons eerstejaars, Ismael Simon, staan spontaan op en sê: “Ek sien hierdie pad van die Evangelie is nie ‘n maklike pad om te stap nie. Maar ek wil vir u dankie sê en vir God dankie sê, want hier gaan nou vir my baie lig op.”

· Net so skryf Christine Stoman in Desember 2010: “Ons wil graag deel bly van Stephanus en Emma se leergierigheid. Ons het Sondag ons afsluitingsdiens saam met hulle gehad en gehoor hoe hulle hartewens om opgelei te word en ons hartewens om geestelike leiding vir ons werkers in hul eie taal te kry, bymekaar gekom het. Ons God is getrou!” 
· Ds Clem Marais het op ons samesprekinge verlede week gesê: “Dit waarmee ons hier besig is, is waarskynlik die naaste aan relevante kerkwees wat ‘n mens kan kry.”  

· Prof. Jurgens Hendriks,  uitvoerende direkteur van  Network for African Congregational Theology skryf: “ Die hipotese is dat ons wil luister na wat almal se stories is, want ons meen die Here is besig met iets en ons gaan dit eers goed verstaan as ons gaan uitluister na wat almal hoor die Here deur sy Gees op hulle harte lê.“

Kleuterskool Omatako

Kanovlei se kindertjies

Aasvoëlnes se Kleuterskool


Gedurende Februarie besoek ons die kleuterskole op Aasvoëlnes, Mangettiduin, M’Kata, Omatako en Kanovlei om die onderwysers se salarisse te betaal, voorrade uit te deel en ook maar om so ‘n bietjie te motiveer en te kyk hoe dit gaan. Dit is verblydend om te beleef dat hulle selfstandig aangaan en self planne beraam waar daar probleme opduik. Al die skole het ook redelik netjies vertoon. Juffrou Elna Oosthuizen het hulle regtig goed opgelei!!! Die pad in na Kanovlei toe bestaan uit ‘n tweespoorpaadjie wat in die reëntyd maar redelik sleg is. Reeds met die ingaanslag het Koos gereken dat ‘n mens eintlik ‘n vierwielvoertuig nodig het.  En toe ons terugdraai, het die padwerkers ingekom met die doel om die pad te verbreed asook meer reguit te verlê. Die laaste 10km was ‘n nagmerrie van los sand, boomstompies en pad soek, maar ons het darem die gruispad gehaal. Hendrik moes die volgende dag ‘n kerkraadsvergadering daar gaan hou. Die Boesmans by hom wys hom toe ‘n afdraaipaadjie wat hulle reken meer begaanbaar sou wees. Julle kan raai wat kom, né!  Ons vriend het daar só lekker vasgeval dat hy eers 4 ure later met die hulp van ‘n stootskraper daar uit is!  
Chris Smit stoei nog steeds voort om te evalueer watter van die verskeie projekte lewensvatbaar is al dan nie. Dit bly moeilik om die Boesmans sover te kry om selfstandig te funksioneer. Hy skryf in sy Februarie verslag: “In hierdie relatief onherbergsame wêreld moet die motivering om innoverende en voorkomende bestuur toe te pas, baie hoog wees.”  Dit is natuurlik ‘n totaal vreemde persepsie vir mense van wie baie nie regtig ‘n toekomsvisie het nie en redeneer dat as jy vandag kos gehad het, jy môre ook vanselfsprekend kos sal hê. Ek dink arme Chris het nog baie meer as die wysheid van Salomo alleen nodig vir sy omvattende taak. 

Die DEGNOS-span saam met die sinode se manne


Op Tsinsabis bring Josef Gevers en Karel Ganseb regtig hul kant. Hulle het besluit om elkeen nog twee ekstra bedieningspunte by te werk sodat meer mense met die Evangelie bedien kan word. Verder hou hulle gereeld Kategese. Karel se dogter, Erica, help hulle daarmee.  Johannes is steeds redelik buite aksie as gevolg van die TB. Hy kry behandeling en daar is beterskap, maar raak baie gou moeg. Op hierdie stadium is Bravo ‘n probleem omdat daar nie regtig ‘n geestelike leier is nie. Ons kry ook mooi terugvoering oor die bediening van Sefanja Anton  by Otape.
Ons het die evaluerings- en beplanningsvergadering oor DEGNOS se werksaamhede saam met ons sinodale amptenare, ds Clem Marais en dr Jan Woest, verlede week baie positief beleef. Die twee bene waarop DEGNOS se program gerig is, nl geestelike opleiding en gemeenskapsontwikkeling, is bespreek. Ons het tot die slotsom gekom dat ons beter gevaar het met die opleiding as met gemeenskaps-ontwikkeling, miskien omdat ons dié projek van die grond af beplan het. Mentorskap en onvoldoende mannekrag bly egter steeds ‘n probleem.  Na aanleiding van die gesprekvoering het ds Clem aanbeveel dat ons ‘n 
goeie luistersessie met ons vennote en kliënte moet hê, sodat vordering en probleme bespreek en opgeklaar kan word. Hy het voorgestel dat dit tydens die konferensie in Julie geskied.   

Studente bid vir mekaar


Gebedsake:

· Ons loof die Here vir Sy troue sorg, voorsiening en bewaring gedurende die eerste drie maande van die jaar, die geseënde opleidingsessies, goeie terugvoering van en oor studente, ‘n positiewe evaluerings- en beplanningsvergadering, veilige reise van ons studente en ander besoekers, goeie samewerking en kommunikasie tussen DEGNOS-lede en sommer vir al Sy oorvloedige genade.
· Bid vir ons vir wysheid in die opstelling en aanbieding van lesings vir die volgende opleidingsessie DV van 14 Maart tot 1 April, asook vir Gert en Jeanette Lubbe wat Veritas aanbied. Ds Dirk Kotzee van die Gereformeerde Boesman-gemeente buite Gobabis, bring ook van sy gemeentelede vir opleiding. Bid asseblief vir almal se veilige reis en dat alle opleiding binne die wil van die Here en onder leiding van die Heilige Gees sal plaasvind. 
· Bid vir al die projekte en vir Chris vir die nodige wysheid, geduld en insig om al hierdie werksaamhede te koördineer en fasiliteer in hierdie geweldige groot area. Bid vir sy veilige beskerming en veilige reis op al hierdie ver en somtyds onbegaanbare paaie.  

· Bid asseblief spesifiek vir die studente in hulle uitdra en verkondiging van die Evangelie-boodskap dat daar vir baie “’n lig mag opgaan” soos Ismael getuig het. Bid dat die Heilige Gees hulle sal lei om dit suiwer en korrek aan hul eie mense in hul eie taal en in hul eie konteks te kan oordra. Daar word reeds ong. 14 000 mense deur hulle op hierdie manier bedien. Bid ook dat die Heilige Gees die mense se harte ontvanklik sal maak vir die saad wat so gesaai word.

· Ons Hervormde Kerk kollega, ds Arnold Viljoen, wat ook met ons saamwerk in opleiding en wie se gemeente ook studente borg, is ernstig beseer in ‘n frats-motorongeluk. Hy lê tans in ICU in Windhoek. Alhoewel sy toestand gestabiliseer is, verkeer hy steeds in ‘n uiters kritieke toestand. Bid asseblief vir sy volkome herstel, asook rustigheid vir sy vrou, Karien, en hul dogtertjie, Arnika.  

· Bid asseblief vir al ons gemeentelede, van speenoud tot stokoud, dat die Here hulle sal toevou in sy liefde en beskerming, bid dat Hy hulle sal bewaar teen toordery, voorvader-aanbidding, drank- en dwelmmisbruik, mishandeling, verkragtings, MIV/Vigs, onsedelike lewenswyses en ander euwels. Bid vir Johannes vir volkome herstel van die TB sodat hy weer met nuwe ywer die Woord kan verkondig.

· Bid vir ons en Hendrik-hulle se besoeke aan ons vennootgemeentes in Bloemfontein vanaf 6  tot 22  Mei, dat dit tot die heil van almal, tot beter wedersydse begrip en tot ware geloofsversterking sal lei. Bid ook vir ons veilige reise. 

· Prof Jurgens Hendriks, ‘n paar van sy nagraadse studente en buitelandse gaste besoek ons op 24 Mei vir samesprekinge met ons en ons geestelike leiers (soos reeds aangehaal). Bid ook vir hulle veilige reis en dat dit werklik vir ons almal ‘n positiewe, wedersydse leerproses mag wees.
By verre die beste beloning wat die lewe jou bied, is die geleentheid om hard te werk aan dít wat die moeite werd is (Theodore Roosevelt). As ons dan hard werk hier by DEGNOS, weet ons ten minste dat dit oor en oor die moeite werd is!
Liefdegroete

Koos en Amanda
